      福 祿 壽     潘艷姿
   古早做君王的，因為得權又得勢，總希望會當久久長長享受落去，所致會想盡辦法求「長歲壽」；現代嘛有一寡人，有一站仔，用盡心機卜求發財，步數是萬百款，有步想到無步，舞一百輪透，求有求無咱毋知！
    福、祿、壽即三項，一直是真濟人所追求的，不過，是毋是愈濟愈好，道無一定！其實有的項目，濟無一定好；猶需要靠智慧來選擇，即馬問題來啊！啥物是『智慧』？
    真抵好，前幾工和一個朋友開講，上事先是咧講樹仔的種子，無意中煞講起『智慧』即個話題，阮有講出對『智慧』即兩字的看法，互相只是用心聽，無帶任何的批判，但是攏同款認為：智慧的增長，是無法度套用一種公式去求！
咱若有去廟寺出入，注意加看人咧「抽籤」，道會知影有人咧問婚姻、有人咧問事業、有人求愛情、嘛有人求家庭，道是較罕即聽著有人卜求智慧，但是歸根究底，一個人若會當有『智慧』，所有的人生課題，其實攏毋是問題啊啦！

